
{सोहाणा-लांडरां मार्ग पर धरना 
देकर जताया विरोध, डीएसपी 
बोले- पैमाइश के बाद स्पष्ट 
होगा जमीन का मालिकाना हक

सागर पाहवा | मोहाली
समर न्यूज

मोहाली के सोहाणा में ऐतिहासिक 
भौर खां टोबे की जमीन को लेकर 
विवाद लगातार गहराता जा रहा है। 
सोमवार देर रात उस समय जमकर 
हंगामा हो गया, जब गुरुद्वारा साहिब 
के पक्ष की ओर से विवादित जमीन 
पर दोबारा निर्माण कार्य शुरू किए 
जाने की बात सामने आई। 
   इसकी जानकारी मिलते ही दूसरे पक्ष 
और सोहाणा के स्थानीय निवासियों 
ने मौके पर पहुंचकर विरोध जताया। 
नाराज लोगों ने सोहाणा-लांडरां मुख्य 
मार्ग पर धरना देकर यातायात बाधित 
कर दिया। दोनों पक्षों ने एक-दूसरे 
पर जमीन पर कब्जा करने के आरोप 
लगाए हैं। विवाद बढ़ने की सूचना 
मिलने पर पुलिस मौके पर पहुंची 
और स्थिति को संभालने का प्रयास 

किया। डीएसपी हरसिमरन सिंह बल 
ने स्पष्ट किया कि संबंधित जमीन 
की विधिवत पैमाइश करवाई जाएगी। 
इसके बाद ही तय होगा कि जमीन 
सरकारी है या किसी निजी व्यक्ति की। 
गुरुद्वारा पक्ष के प्रतिनिधियों ने आरोप 
लगाया कि रात के समय कुछ लोग 
जेसीबी मशीन लेकर मौके पर पहुंचे 
और परिसर का ताला तोड़कर वहां 
चल रहे निर्माण कार्य को नुकसान 
पहुंचाया। उनका कहना है कि इस 
स्थान पर संगत की ओर से कार सेवा 
की जा रही थी। 
   इसी दौरान कुछ लोगों ने जबरन 
प्रवेश कर तोड़फोड़ की। गुरुद्वारा पक्ष 
ने दावा किया कि बूंगा लंगरी साहिब 
एक ऐतिहासिक धार्मिक स्थान है और 
इसके सामने स्थित भौर खां टोबे का 
भी ऐतिहासिक महत्व है। उन्होंने 
आरोप लगाया कि कुछ लोग टोबे 
का अस्तित्व समाप्त करना चाहते 
हैं। प्रतिनिधियों ने पूरे मामले की 
निष्पक्ष जांच करवाने और तोड़फोड़ 
के लिए जिम्मेदार लोगों के खिलाफ 
कानूनी कार्रवाई की मांग की। 

शामलात जमीन पर कब्जे के 
प्रयास दावा: दूसरी ओर, रूपा 
सोहाणा और हरजीत सिंह भोलू ने 
गुरुद्वारा पक्ष के आरोपों का विरोध 
करते हुए दावा किया कि विवादित 
टोबा गांव की शामलात जमीन है। 
उनके अनुसार, सरकारी नक्शे और 
राजस्व रिकॉर्ड के मुताबिक यह 
सार्वजनिक जमीन है, लेकिन गुरुद्वारा 
साहिब के नाम पर इसके एक हिस्से 
पर कथित तौर पर कब्जा करने का 
प्रयास किया जा रहा है। 
   उन्होंने आरोप लगाया कि पहले भी 
संबंधित स्थान पर निर्माण करके जमीन 
पर कब्जा करने की कोशिश की गई 
थी, जिसके बाद नगर निगम की ओर 
से कार्रवाई कर निर्माण हटाया गया 
था। रूपा सोहाणा और हरजीत भोलू 
ने सवाल उठाया कि जब प्रशासन की 
ओर से गुरुवार को जमीन की पैमाइश 
निर्धारित की गई है, तो उससे पहले रात 
के समय निर्माण कार्य करने की क्या 
आवश्यकता थी। उन्होंने प्रशासन से 
मांग की कि सरकारी रिकॉर्ड के आधार 
पर निष्पक्ष पैमाइश करवाई जाए और 

यदि जमीन पर अवैध कब्जा पाया जाता 
है तो उसे हटाया जाए। रूपा सोहाणा ने 
बताया कि संबंधित स्थान पर पहले भी 
मोहाली नगर निगम की ओर से अवैध 
निर्माण हटाने की कार्रवाई की गई थी 
  विवाद की जानकारी मिलने पर 
स्थानीय लोग भी मौके पर एकत्रित हो 
गए। दूसरे पक्ष और सोहाणा निवासियों 
ने कथित कब्जे का विरोध करते हुए 
सोहाणा-लांडरां मुख्य मार्ग पर धरना 
शुरू कर दिया। प्रदर्शनकारियों ने 
आरोप लगाया कि संबंधित जमीन को 
लेकर प्रशासन को पहले ही शिकायतें 

दी जा चुकी हैं, लेकिन विवाद का 
स्थायी समाधान नहीं किया गया। 
उन्होंने कहा कि पैमाइश और जमीन 
के मालिकाना हक का फैसला होने 
तक विवादित स्थान पर किसी भी 
तरह के नए निर्माण की अनुमति नहीं 
दी जानी चाहिए। फिलहाल दोनों पक्ष 
अपने-अपने दावों पर कायम हैं। ऐसे 
में अब सभी की नजर प्रशासन की 
ओर से प्रस्तावित जमीन की पैमाइश 
पर टिकी हुई है। आधिकारिक पैमाइश 
और राजस्व रिकॉर्ड की जांच के बाद 
ही वास्तविक स्थिति स्पष्ट हो सकेगी।

मोहाली के सोहाणा में टोबे की जमीन पर विवाद 
गहराया, देर रात हुआ हंगामा और सड़क जाम

चंडीगढ़-अंबाला नेशनल हाईवे पर धंसी सड़क की मरम्मत नहीं होने से उठे सवालजज्बा

गुरुद्वारा पक्ष ने जेसीबी से तोड़फोड़ के लगाए आरोप, रूपा सोहाणा और हरजीत भोलू ने जमीन को बताया शामलात 

{गाड़ी में मरम्मत का सामान 
लेकर निकलते हैं बुजुर्ग, 8 
साल से कर रहे हैं समाजसेवा

गुरमीत सिंह | डेराबस्सी
समर न्यूज 

चंडीगढ़-अंबाला नेशनल हाईवे 
पर डेराबस्सी के बरवाला मोड़ के 
पास सड़क धंसने से बने गड्ढे को 
भरने के लिए जब संबंधित विभागों 
ने कोई ठोस कदम नहीं उठाया तो 
मोहाली निवासी बुजुर्ग समाजसेवी 
अवतार सिंह खुद ही आगे आ गए। 
उन्होंने अपने स्तर पर गड्ढे को भरकर 
राहगीरों का सफर आसान बनाने 
की कोशिश की। उनकी इस पहल 
ने जहां लोगों का ध्यान खींचा, वहीं 
प्रशासन की कार्यप्रणाली पर भी 
सवाल खड़े किए हैं।
   जानकारी के अनुसार, सड़क 
धंसने से यहां बड़ा गड्ढा बन गया 
था। पहले इस पर टाइलें लगाकर 
मरम्मत की गई, लेकिन कुछ समय 

बाद टाइलें भी नीचे धंस गईं और 
गड्ढा दोबारा बन गया। इस हाईवे 
पर 24 घंटे वाहनों की आवाजाही 
रहती है। गड्ढे से गुजरते समय वाहनों 
को झटके लगते हैं। अचानक ब्रेक 
लगाने से पीछे आ रहे वाहनों के 
टकराने का खतरा भी बना रहता है। 
दोपहिया वाहन चालकों के लिए यह 

जगह अधिक जोखिम भरी है। हैरानी 
की बात है कि गड्ढे के नजदीक ही 
ट्रैफिक पुलिस का बूथ और नगर 
परिषद का कार्यालय स्थित है, 
इसके बावजूद समस्या का स्थायी 
समाधान नहीं हुआ।
   अवतार सिंह ने बताया कि वह 
पिछले आठ वर्षों से सड़कों पर बने 

गड्ढे भरने का काम कर रहे हैं। वह 
अपनी गाड़ी में रोड़ी, सीमेंट और 
अन्य जरूरी सामान लेकर निकलते 
हैं। रास्ते में जहां भी गड्ढा दिखाई 
देता है, उसे भरने का प्रयास करते 
हैं। बरवाला मोड़ से गुजरते समय 
खुद झटका लगने पर उन्होंने यहां भी 
मरम्मत शुरू कर दी।
   उनके इस प्रयास की राहगीरों ने 
सराहना की। लोगों ने मांग की कि 
संबंधित विभाग सड़क की जांच 
कराकर गड्ढे का स्थायी समाधान 
करें, ताकि किसी हादसे से बचा  
जा सके।

खुद सड़क का गड्ढा भरने उतरे समाजसेवी अवतार सिंह

शगुन कश्यप |चंडीगढ़
समर न्यूज

चंडीगढ़ पुलिस ने वाहन चोरी के 
मामले में बड़ी कार्रवाई करते हुए 
एक आरोपी को गिरफ्तार किया है। 
पुलिस ने आरोपी की निशानदेही पर 
चोरी हुई होंडा सिटी कार सहित कुल 
चार वाहन बरामद किए हैं। 
   गिरफ्तार आरोपी की पहचान 
सेक्टर-45 स्थित गांव बुड़ैल निवासी 
30 वर्षीय करण पुत्र राजेश के रूप 
में हुई है। पुलिस के अनुसार, 25 
अक्टूबर 2026 को मनीमाजरा 

के शांति नगर निवासी पूजा सूद ने 
शिकायत दर्ज करवाई थी कि उनकी 
सिल्वर-ग्रे रंग की होंडा सिटी कार 
मनीमाजरा स्थित एक परिसर से चोरी 
हो गई है। पुलिस ने आरोपी करण 
को गिरफ्तार किया। पूछताछ के बाद 
उसकी निशानदेही पर चोरी हुई होंडा 
सिटी कार बरामद कर कब्जे में ले 
ली गई। पुलिस के मुताबिक, आगे की 
जांच के दौरान आरोपी की निशानदेही 
पर मारुति जेन, मारुति 800 और 
स्प्लेंडर मोटरसाइकिल भी बरामद 
की गई। वाहनों को कानूनी प्रक्रिया के 
तहत पुलिस कब्जे में लिया गया है।

वाहन चोरी के मामले में एक आरोपी 
गिरफ्तार, चार वाहन किए बरामद

गुरशरण सिंह / सुरिंदर सिंह अंकुश
समर न्यूज  | मोहाली

मोहाली के सेक्टर-79 स्थित गुरुद्वारा 
श्री गुरु सिंह सभा में सिखों के चौथे 
पातशाह श्री गुरु रामदास जी का 
प्रकाश पर्व बड़ी श्रद्धा और उत्साह 
के साथ मनाया गया। इस अवसर पर 
विशेष धार्मिक समागम आयोजित 
किया गया, जिसमें बड़ी संख्या में 
श्रद्धालुओं ने भाग लेकर गुरु साहिब 
के चरणों में माथा टेका और गुरबाणी 
कीर्तन का आनंद लिया।
   गुरुद्वारा प्रबंधक कमेटी के 
महासचिव गुरसंदीप सिंह ने बताया 
कि प्रकाश पर्व के उपलक्ष्य में सुबह 
श्री अखंड पाठ साहिब के भोग 
डाले गए। इसके बाद श्री सुखमनी 

साहिब सेवा सोसायटी की महिलाओं 
तथा प्रसिद्ध हजूरी रागी जत्थों द्वारा 
गुरबाणी कीर्तन किया गया।
   धार्मिक समागम के दौरान 
गुरुद्वारा श्री गुरु सिंह सभा, सेक्टर-
79 मोहाली के हजूरी रागी भाई 
अमरजीत सिंह और श्री दरबार 
साहिब अमृतसर के हजूरी रागी भाई 
बलविंदर सिंह के जत्थे ने मधुर 
गुरबाणी कीर्तन प्रस्तुत किया। रागी 
जत्थों ने गुरु साहिब की पवित्र बाणी 
का गायन कर संगत को गुरमत के 
मार्ग पर चलने और गुरु साहिब की 

शिक्षाओं को जीवन में अपनाने के 
लिए प्रेरित किया।
   कीर्तन के उपरांत ग्रंथी भाई कश्मीर 
सिंह ने गुरु चरणों में अरदास की 
और समूची संगत की सुख-शांति 
तथा चढ़दी कला की कामना की। 
इस अवसर पर गुरुद्वारा प्रबंधक 
कमेटी की ओर से कीर्तन करने 
वाले रागी जत्थों को सिरोपा भेंट कर 
सम्मानित किया गया।
   प्रकाश पर्व को लेकर गुरुद्वारा 
साहिब में विशेष सजावट की गई 
थी। पालकी साहिब को सुंदर फूलों 
से सजाया गया, जिससे दरबार 
साहिब की शोभा और बढ़ गई। 
समागम के दौरान बीबी गुरप्रीत कौर 
की ओर से सिख गुरु इतिहास को 
दर्शाती विशेष प्रदर्शनी भी लगाई गई। 

श्री गुरु सिंह सभा में गुरु साहिब के चरणों में 
माथा टेका, गुरबाणी कीर्तन का लिया आनंद

मुकुल शर्मा | पंचकूला
समर न्यूज

वार्ड नंबर 13 के पार्षद दीपक 
गर्ग ने महर्षि वाल्मीकि जयंती के 
पावन अवसर पर चंडीगढ़ स्थित 
मुख्यमंत्री आवास संत कबीर कुटीर 
में मुख्यमंत्री नायब सिंह सैनी से 
शिष्टाचार भेंट की और उन्हें जयंती 
की हार्दिक शुभकामनाएं दीं। 
  इस अवसर पर दीपक गर्ग संत 
कबीर कुटीर में आयोजित कार्यक्रम 
में भी शामिल हुए। कार्यक्रम में 
पंचकूला के महापौर श्याम लाल 
बंसल, हरियाणा सरकार में राज्य 
मंत्री कृष्ण लाल पंवार, पूर्व विधायक 
तथा अन्य गणमान्य व्यक्ति उपस्थित 
रहे। इस अवसर पर महर्षि वाल्मीकि 

जी के जीवन, उनकी शिक्षाओं और 
समाज के प्रति उनके योगदान को 
याद किया गया। महर्षि वाल्मीकि 
जी की रचनाएं आज भी समाज 
को सत्य, मर्यादा, सदाचार और 
मानवता के मार्ग पर चलने की प्रेरणा 
देती हैं। पार्षद दीपक गर्ग ने इस 
पावन अवसर पर महर्षि वाल्मीकि 

जी के प्रति श्रद्धा व्यक्त करते हुए 
उनके आदर्शों को जीवन में अपनाने 
का संदेश दिया। उन्होंने मुख्यमंत्री 
आवास पर आयोजित कार्यक्रम 
में सहभागिता कर सामाजिक 
समरसता, आपसी भाईचारे और 
सांस्कृतिक परंपराओं के सम्मान के 
महत्व को रेखांकित किया। 
   कार्यक्रम में उपस्थित गणमान्य 
व्यक्तियों ने महर्षि वाल्मीकि जी के 
आदर्शों से प्रेरणा लेने और समाज 
में एकता, सद्भाव तथा समानता की 
भावना को मजबूत करने के महत्व 
को याद किया। दीपक गर्ग, पार्षद, 
वार्ड नंबर 13, पंचकूला ने महर्षि 
वाल्मीकि जयंती के अवसर पर 
सभी को शुभकामनाएं देते हुए उनके 
आदर्शों पर चलने का संदेश दिया।

महर्षि वाल्मीकि जयंती के मौके पर सीएम 
नायब सिंह सैनी से मिले पार्षद दीपक गर्ग

शगुन कश्यप।  चंडीगढ़
समर न्यूज

चंडीगढ़ पुलिस के इतिहास में एक 
नया अध्याय जुड़ने जा रहा है। 
राष्ट्रपति की ओर से चंडीगढ़ पुलिस 
को प्रतिष्ठित ‘राष्ट्रपति पुलिस ध्वज’ 
सम्मान प्रदान किए जाने की मंजूरी दी 
गई है। केंद्रीय गृह मंत्री अमित शाह 1 
नवंबर 2026 को चंडीगढ़ पुलिस के 
60वें स्थापना दिवस के अवसर पर 
यह सम्मान प्रदान करेंगे। 
   पुलिस विभाग ने इसे अपने छह 
दशक के सफर की ऐतिहासिक 
उपलब्धि बताया है। चंडीगढ़ पुलिस 
की ओर से जारी प्रेस विज्ञप्ति के 
अनुसार, यह सम्मान कानून-
व्यवस्था बनाए रखने, अपराधों की 

रोकथाम, नागरिक सुरक्षा, आतंकवाद 
विरोधी कार्रवाई, आधुनिक तकनीक 
के इस्तेमाल और जनहित में उत्कृष्ट 
सेवाओं के लिए दिया जा रहा है। 
पुलिस विभाग के अनुसार, चंडीगढ़ 
में आधुनिक नियंत्रण एवं निगरानी 
केंद्र स्थापित किया गया है। शहर में 
2,085 सीसीटीवी कैमरों के माध्यम 

से यातायात और सुरक्षा व्यवस्था पर 
नजर रखी जा रही है। आपातकालीन 
सहायता सेवा 112 का औसत 
प्रतिक्रिया समय 4 मिनट 33 सेकंड 
दर्ज किया गया है। सभी 16 पुलिस 
थानों में डिजिटल बीट व्यवस्था लागू 
है, जिसका इस्तेमाल 444 बीट 
अधिकारी कर रहे हैं। 

चंडीगढ़ पुलिस को मिलेगा प्रतिष्ठित राष्ट्रपति पुलिस 
ध्वज सम्मान, 1 नवंबर को अमित शाह करेंगे प्रदान

{नशा तस्करी रोकने के लिए 
मावां-धीया की फौज की 
महिलाओं से 15-15 के जत्थे 
बनाने की अपील

गुरमीत सिंह | डेराबस्सी
समर न्यूज

शिरोमणि अकाली दल की वरिष्ठ 
नेता एवं बठिंडा की सांसद बीबा 
हरसिमरत कौर बादल ने आरोप 
लगाया कि नशे के खिलाफ 
अभियान चलाने वाले परविंदर सिंह 
झोटा के परिवार की मांगों को जायज 
न मानकर मुख्यमंत्री भगवंत मान 
उनके जख्मों पर नमक छिड़क रहे 
हैं। उन्होंने कहा कि मांगें पूरी न होने 
के कारण झोटा का पार्थिव शरीर 
मुर्दाघर में पड़ा है।
   डेराबस्सी और घनौर में ‘मावां-
धीया इंसाफ यात्रा’ के तहत 
जनसभाओं को संबोधित करते हुए 
हरसिमरत कौर बादल ने कहा कि 
परिवार को झोटा की मौत के मामले 

में जिम्मेदार पुलिस अधिकारियों 
और ड्रग इंस्पेक्टर के खिलाफ 
कार्रवाई की मांग करने का पूरा 
अधिकार है। उन्होंने आरोप लगाया 
कि नशा तस्करों को राजनीतिक और 
प्रशासनिक संरक्षण मिल रहा है।
   उन्होंने महिलाओं से अपील की 
कि वे 15-15 के जत्थे बनाकर 
गांवों में नशा तस्करी रोकने के लिए 
आगे आएं और नशा बेचने वालों 
की जानकारी जुटाएं। उन्होंने कहा 
कि अकाली दल की सरकार बनने 
पर नशा तस्करों के खिलाफ सख्त 
कार्रवाई की जाएगी।
   वरिष्ठ अकाली नेता एनके शर्मा 
ने कहा कि हलके में नशे की समस्या 
गंभीर होती जा रही है। उन्होंने आरोप 
लगाया कि पार्क नशेड़ियों के अड्डे बन 
रहे हैं और लोग चोरी तथा झपटमारी 
जैसी घटनाओं से परेशान हैं। 
जीरकपुर में हुई जनसभा में परमजीत 
कौर लांडरां और बबीता शर्मा सहित 
अन्य नेता भी मौजूद रहे।

मांगों को नाजायज बता जख्मों पर 
नमक छिड़क रहे सीएम : हरसिमरत

{नर्सरी और एलकेजी के बच्चों 
को भी मिले मिड-डे मील : 
कुलवंत सिंह
{शिक्षा मंत्री हरजोत सिंह 
बैंस ने माना अहम मुद्दा, जल्द 
समाधान का दिया आश्वासन

सागर पाहवा | मोहाली
समर न्यूज

पंजाब विधानसभा के सत्र के दौरान 
जीरो आवर में मोहाली के विधायक 
कुलवंत सिंह ने नर्सरी और एलकेजी 
कक्षाओं के बच्चों को भी मिड-डे 
मील देने का मुद्दा उठाया। उन्होंने 
शिक्षा मंत्री हरजोत सिंह बैंस से 
पूछा कि इन छोटे बच्चों को मिड-
डे मील की सुविधा कब से मिलनी 
शुरू होगी।
   विधायक कुलवंत सिंह ने कहा कि 
सरकारी स्कूलों में यूकेजी से आठवीं 
कक्षा तक के विद्यार्थियों को मिड-डे 
मील दिया जाता है, जबकि नर्सरी 
और एलकेजी के बच्चे भी उन्हीं 
कक्षाओं के बच्चों के साथ बैठते हैं। 

इसके बावजूद उन्हें यह सुविधा नहीं 
मिलती। जब बड़े बच्चों को खाना 
दिया जाता है, तो छोटे बच्चों के मन 
में सवाल उठता है कि उन्हें भोजन 
क्यों नहीं दिया जा रहा। इससे उनके 
मन में भेदभाव की भावना भी पैदा 
हो सकती है।
  {केंद्र के बदले नियमों से 
भुगतान में देरी: विधायक के 
सवाल का जवाब देते हुए शिक्षा 
मंत्री हरजोत सिंह बैंस ने कहा कि 
कुलवंत सिंह ने बेहद महत्वपूर्ण मुद्दा 
उठाया है। उन्होंने बताया कि पहले 
स्कूलों में प्री-प्राइमरी-1 और प्री-

प्राइमरी-2 की व्यवस्था थी, लेकिन 
अब नर्सरी, एलकेजी और यूकेजी 
को एक ही प्लेटफॉर्म पर लाया गया 
है। मंत्री ने कहा कि केंद्र सरकार ने 
मिड-डे मील योजना के नियमों में 
बदलाव किया है। पहले योजना के 
लिए राशि अग्रिम मिल जाती थी, 
जिससे शिक्षक जरूरी सामान खरीद 
लेते थे। अब तीन महीने बाद बिल 
भेजने और उसके मंजूर होने के बाद 
भुगतान की प्रक्रिया निर्धारित की गई 
है। इससे भुगतान में छह महीने तक 
की देरी हो सकती है।
  {जल्द समाधान का दिया 
भरोसा: शिक्षा मंत्री ने कहा कि 
नियमों में बदलाव के कारण योजना 
के संचालन में दिक्कतें आ सकती हैं। 
पंजाब में अत्यधिक गर्मी और सर्दी 
के दौरान स्कूल बंद करने पड़ते हैं। 
ऐसे में छोटे बच्चों से जुड़ा यह विषय 
बेहद महत्वपूर्ण है। उन्होंने विधायक 
कुलवंत सिंह को आश्वासन दिया 
कि इस मामले का जल्द समाधान 
करवाने का प्रयास किया जाएगा।

विधायक कुलवंत सिंह ने विधानसभा 
में उठाया मिड-डे मील देने का मुद्दा

शगुन कश्यप | चंडीगढ़
समर न्यूज 

त्योहारों के दौरान बाजारों में 
बढ़ने वाली भीड़ और वाहनों की 
आवाजाही को देखते हुए चंडीगढ़ 

यातायात पुलिस ने नागरिकों के 
लिए विशेष सलाह जारी की है। 
पुलिस ने 28 अक्टूबर से 8 नवंबर 
2026 तक लोगों से यातायात 
नियमों का पालन करने और 
अनावश्यक वाहन इस्तेमाल से 

बचने की अपील की है।
यातायात पुलिस के अनुसार, शहर 
के प्रमुख बाजारों में खरीदारी के 
लिए आने वाले लोगों की सुविधा 
को देखते हुए अतिरिक्त पार्किंग 
व्यवस्था की गई है। सेक्टर-8, 15, 

18, 19, 20, 22, 29, 30, 32, 
34, 35, 36, 37, 38, 40, 41, 
44, 45, 46, 47 और मनीमाजरा 
के बाजारों के नजदीक निर्धारित 
सरकारी स्कूलों में पार्किंग सुविधा 
उपलब्ध करवाई जाएगी।

यह सुविधा दिवाली तक स्कूलों की 
छुट्टी के बाद और अवकाश वाले 
दिनों में पूरे दिन उपलब्ध रहेगी।
  {गलत पार्किंग पर वाहन 
उठाने की चेतावनी: पुलिस ने 
स्पष्ट किया कि सड़कों, साइकिल 

मार्गों और पैदल चलने वाले रास्तों 
पर वाहन खड़े न करें। नियमों का 
उल्लंघन करने वाले वाहनों को 
उठाया जा सकता है या पहियों में 
लॉक लगाया जा सकता है। पुलिस 
ने लोगों को नजदीकी बाजारों 

में पैदल जाने, भीड़भाड़ वाले 
समय से बचने और एक वाहन 
में मिलकर यात्रा करने की सलाह 
दी है। वाहन उठाए जाने या लॉक 
लगाए जाने की स्थिति में नागरिक 
यातायात सहायता नंबर 1073 

अथवा आपातकालीन नंबर 112 
पर संपर्क कर सकते हैं। पुलिस ने 
नागरिकों से सहयोग की अपील की 
है। पुलिस का कहना है िक लोगों 
को सुरक्षा को लेकर जागरूकता 
दिखानी चाहिए।

त्योहारों पर चंडीगढ़ में बढ़ेगी भीड़, यातायात पुलिस ने जारी की विशेष सलाह; 21 बाजारों के पास अतिरिक्त पार्किंग सुविधा

अवतार सिंह

हाईवे पर गड्ढा भरते समाजसेवी अवतार सिंह। � - समर न्यूज

जिसकी जमीन निकलेगी, उसी का होगा अधिकार : डीएसपी
डीएसपी हरसिमरन सिंह बल ने स्पष्ट किया कि जमीन की उचित पैमाइश 
होने के बाद ही मालिकाना हक की स्थिति सामने आएगी। उन्होंने कहा 
कि मौजूदा घटनाक्रम को लेकर थाना सोहाणा पुलिस आवश्यक कानूनी 
कार्रवाई कर रही है। डीएसपी के अनुसार, जमीन का विवाद संबंधित 
प्रशासनिक और राजस्व अधिकारियों की जांच तथा पैमाइश के आधार पर 
ही सुलझाया जा सकता है। उन्होंने कहा कि यदि संबंधित जमीन सरकारी 
पाई जाती है तो उस पर सरकार का अधिकार होगा। वहीं, यदि जमीन 
किसी निजी व्यक्ति की निकलती है तो उस व्यक्ति के कानूनी अधिकार 
मान्य होंगे। उन्होंने बताया कि पुलिस अपने स्तर पर कानून-व्यवस्था 
बनाए रखने और शिकायतों के आधार पर आवश्यक कार्रवाई कर रही है।

छह दशकों में आधुनिक पुलिस बल के रूप में बनाई पहचान
1 नवंबर 1966 को स्थापित चंडीगढ़ पुलिस ने पिछले 60 वर्षों में आधुनिक 
और तकनीक आधारित पुलिस बल के रूप में अपनी पहचान बनाई है। पुलिस 
विभाग के अनुसार, अब तक उसके जवानों और अधिकारियों को एक वीरता 
पदक, विशिष्ट सेवा के लिए 20 राष्ट्रपति पुलिस पदक, सराहनीय सेवा के लिए 
108 पदक और संयुक्त राष्ट्र के 52 पदक मिल चुके हैं। पुलिस ने वर्ष 2023-
24 में पासपोर्ट सत्यापन की तेज प्रक्रिया में राष्ट्रीय स्तर पर पहला स्थान 
हासिल किया था। इसके अलावा सामुदायिक पुलिस व्यवस्था और नागरिक 
सुरक्षा से जुड़ी पहलों के लिए भी विभाग को सम्मान मिल चुके हैं।

मुकुल शर्मा | पंचकूला
समर न्यूज 

भाजपा मुख्यालय पंचकमल में डॉ. 
मंगल सेन की जयंती मनाई गई। 
इस अवसर पर पार्टी पदाधिकारियों 
और कार्यकर्ताओं ने उन्हें पुष्पांजलि 
अर्पित कर नमन किया। कार्यक्रम में 
जिला महामंत्री भवनजीत सिंह सूदन, 
अशोक शेरवाल, जिला मीडिया 
प्रभारी के. चंदन, राम भजन सिंगला, 
रविंदर सिंह, मनजीत गोस्वामी और 
नीरज कुमार सहित अन्य पदाधिकारी 
उपस्थित रहे।
   भाजपा जिला अध्यक्ष अजय मित्तल 
ने कहा कि डॉ. मंगल सेन हरियाणा की 
राजनीति के प्रमुख स्तंभों व राष्ट्रभक्ति 
के अनन्य उपासकों में से एक थे। 
उन्होंने अपना जीवन समाजसेवा, 
राष्ट्रहित और जनकल्याण के लिए 
समर्पित किया। शिक्षा के प्रसार, महिला 
सशक्तिकरण, पर्यावरण संरक्षण और 
स्वास्थ्य सेवाओं के विस्तार के प्रति 
उनका योगदान सदैव स्मरणीय रहेगा।

डॉ. मंगल सेन हरियाणा 
की राजनीति के प्रमुख 
स्तंभ थे : अजय मित्तल

गुरमीत सिंह | डेराबस्सी
समर न्यूज 

भाजपा ओबीसी मोर्चा मोहाली के 
अध्यक्ष हरप्रीत सिंह सैनी 
डेराबस्सी विधानसभा 
क्षेत्र में पार्टी का जनाधार 
बढ़ाने के लिए सक्रिय 
हैं। भाजपा के वरिष्ठ नेता गुरदर्शन 
सिंह सैनी के नेतृत्व में वह लोगों से 
संपर्क कर केंद्र सरकार की नीतियों 
और योजनाओं की जानकारी साझा 
कर रहे हैं। हरप्रीत सिंह सैनी का 
कहना है कि प्रधानमंत्री नरेंद्र मोदी के 
नेतृत्व में केंद्र सरकार देश के विकास 
के लिए काम कर रही है। 

भाजपा का जनाधार बढ़ाने 
में जुटे हरप्रीत सिंह सैनी मुकुल शर्मा | पंचकुला

समर न्यूज 

त्योहारी सीजन में ट्रेन टिकटों की 
बढ़ती मांग का फायदा उठाकर ठग 
फर्जी बुकिंग वेबसाइट और सोशल 
मीडिया विज्ञापनों के जरिए लोगों को 
निशाना बना सकते हैं। ट्रेन टिकट 
केवल आधिकारिक रेलवे प्लेटफॉर्म 
या अधिकृत माध्यम से ही बुक करें। 
   इसी तरह, सस्ते गिफ्ट कार्ड, 
इनाम और विशेष कैशबैक का 
लालच देने वाले अनजान संदेशों 
से सावधान रहें। किसी के साथ 
ओटीपी, बैंकिंग संबंधी गोपनीय 
जानकारी या यूपीआई पिन साझा 
न करें। व्हाट्सऐप, एसएमएस 

या सोशल मीडिया पर त्योहारों के 
शुभकामना संदेश, ग्रीटिंग कार्ड, 
वीडियो और गिफ्ट वाउचर के 
नाम पर भेजे गए संदिग्ध लिंक पर 
क्लिक न करें। अनजान स्रोतों से 
प्राप्त एपीके फाइल या अटैचमेंट 
डाउनलोड करने से बचें। यदि 
किसी परिचित के नाम से संदिग्ध 
संदेश मिलता है, तो दूसरे माध्यम से 
उसकी पुष्टि करें। 
   किसी अनजान व्यक्ति के कहने 
पर स्क्रीन शेयरिंग या रिमोट एक्सेस 
ऐप इंस्टॉल न करें। पंचकूला पुलिस 
ने अपील की है कि ऑनलाइन 
भुगतान करते समय प्राप्तकर्ता का 
नाम और भुगतान संबंधी विवरण 
ध्यानपूर्वक जांचें।

फर्जी वेबसाइट और भारी डिस्काउंट से रहें सावधान

समर न्यूज | मोहाली

पंजाब विजिलेंस ब्यूरो की ओर से 26 
अक्टूबर से 1 नवंबर तक ‘समृद्धि 
के लिए सत्यनिष्ठा’ थीम के तहत 
सतर्कता जागरूकता सप्ताह मनाया 
जा रहा है। विजिलेंस ब्यूरो के विशेष 
डीजीपी एवं मुख्य निदेशक डॉ. शरद 
सत्य चौहान ने मुख्यमंत्री भ्रष्टाचार 
विरोधी एक्शन लाइन के व्हाट्सऐप 
नंबर 9501200200 पर शिकायत 
करने की अपील की। उन्होंने कहा 
कि शिकायतों पर कार्रवाई की जाएगी। 

रिश्वत मांगने पर 
9501200200 पर  

करें शिकायत

8 नवंबर तक यातायात व्यवस्था सुचारू रखने की अपील, सड़क पर गलत पार्किंग करने वाले वाहनों पर होगी कार्रवाई, पुलिस ने की नागरिकों से सहयोग व जागरूकता दिखाने की अपील

पंजाब विधानसभा के जीरो आवर के 
दौरान मिड-डे मील का मुद्दा उठाते 
विधायक कुलवंत सिंह।� - समर न्यूज


